



DANTAXINDI LANMAANE.

Taali:«Na fin joppa ti fiinu nfo nafante ŋa,ke ña nafanxoore ni »
Silamaaxu nwa genme hadamarenmaaxu ŋalintaaxu nga raawa genme noqu su ya, an n’an duna sigindi nan bire, nan saage n’an du wundu ti diina faamiyen ŋa ke be ga ni danxanaaxu yinme killi senne kanma.

Na baanaaxu ŋalintaaxu gemundi, gemundinde nfo sire ŋa, nan saage n’a mara n’a xoorondi, marande n fo gemunte ŋa.

A nta duŋene ti fayiye ndo janbaye ndo gaaren ŋa. 

Maxa duŋe ti fayiyen ŋa moxonma su ya, a do toorande moxonma su ya , a do fo wo fo su ga ñaana saabu ya n’an bagandi, hadamarenmaaxu yoorinda noxon di, a wa kore ŋalintaaxu gemundini ti xanuyen ŋa, a do sunpu sollinde ndo maarenmaaxu sabatiye ŋa, 
a nta duŋene ti sunpu kutiyen ŋa.

A wa saagene na kore ŋalintaaxu gemundi ti genme ndo taaxalenmaaxun fo sire ŋa adogolliñanlenmaaxu n fosire.                  

A wa saagene na debe lenmu ndo debe yinmanko naxan gemundi naa sirondi.

Nan saage na jamaane lenmu ndo jamaane yinmanko naxan gemundi.

Nan saage na gemunde ña polotiki xibaaru ndo yiriwayu kitekillu gemunde ndo kafo noxo xibaarun ŋa, a fobuccunu nd’a foxooron ŋa.

A wa saagene nan hanmi ti jamaane yinmanken ŋa ken ga ni hanmi nfo xooren ŋa, kuudo n’a ña faayindi fo yi na ña taagumanse yi n’a ña yaaxe fo yi jamaane renmu nsu danŋa, bawo soro nsu n’i tunkanyugo diina ya kanma, tunkanyugo ga na ña fayaana ŋa wolla jeenaana ŋa wolla faasixi ŋa. 

An naa tu jamaane lenmu fanka ñaana fayaano ndo jeenaano ndo faasixinu ya yi, a wa kundun ŋa…

- ken ya ni silamaaxu nga da silaamenu ñonto katta tuwaaxu muuriyen ŋa, ken ga ña tuwaaxu moxonma su ya, a ga raawa hadamarenmaaxu nafana ti ken ŋa.

-  Misaale, o ga na faayindi katta silamaaxu raqa wuñiyen dangi falle, a do fiinu yaaxa gemundu n falle, silamaaxu sanqi nan yuruwe katta ñiiñe kinbakka nd’a kinxenna ŋa.

Ken ya ni harisa, o wa toqo ke taali kanma nanti :«Na fin joppa ti fiinun fo nafante ŋa, ke ya nafan xoore ni »
Silamaaxu sanqi do ñiiñe banŋoban su ya,  tuwaaxu ndo tuwaaxu muuriye n saabu da.

Ken noxo ya ni: “ Haaruna rasiidi” ga da (Hintuwaaxu kan sigindi)  ken falle, 
a renme li na ka ke tinmandi ken ga ni “Maamuunu” ya, A ke  ňa da ka ke kurunbankaaxun di, na kafumande nfo gabe ña ka ke noxon ŋa. tuwaaxu ndo feeranu do gollun kiteyu feeranu do hintuwaaxu killu, a do fatanfansindi lanmaane ganni fiinu kanma, Bawo dagakaane su ra nta sabatini, falla faayiye ga nta d’a batten ŋa.

Ken ya ni soron ñi gilli duna tattu naxati su ya, i ga riini tuwaaxun sagata xaranka ke noxon ŋa.

Kootanu dangi non ŋa, i ga da xarankonpo sigindi na tuwaaxun sanqi moxosiri, ke noxon di silamaaxu nda yinmarawutiye nfo xoore kita tuwaaxu killun di, a do gollun killun di.       

I da battixoore bagandi na noqu xooron taga, ken misaale yogo ni, o ga na faayindi katta xaliifa be toxon ga ni “Jaafari Almansuuru” yi Silamaaxu jamaanu hanmi ti hanmin foxoore yi ken ga ni kitaabi yillandun ŋa katta i xannu ŋa,ken ya saabu yi n’i deema moxosiri.
Kitaabi yillandaano ku foxoore yogo toxon faayi: “Huneyini bun Isihaaxi” 

- Silaminu nda jaarekaanu n foxoore sigindi, A do wurundi foonu (geesundi foonu) nan saage na sanqinde ña jaarande tuwaaxu nd’a golliñakillu kanma xoyi: 

- Noxon booxondi moxo ( fate booxe moxo).
- A do lemunu jaarande.
- A do nuxudun watu ndo yaaxanwatu.
- A do xottitokiyu, do kun me tananu…

-Tuwaana xooro be ga da toxon kita ku tuwaaxunu noxon di moxosiri, a wa kun di gelli (Damaasi hintuwaana xoore be ga ñi, “umawiyatunu” kiyen di ken ga ni: “Abubakari bun Muhamadu bun jakariya raaji  A ken  ga faati siine (311-h) hijira siine ŋa) Nan l’a wara tuwaana be toxon ga ni:”Ibun siina”

A do “Daawuuda Al-anttokiyi”a do “Ibun nufayisi”.
An n’a tu silamenu nda yinmarawutiye n fo xoore kita xarankillu tananu di na ñi jaaranden baane gafe xoyi “kindiyi” ga da toxon kita jaate tuwaaxu ŋa moxo be ya, a do “Xuwaarijimiyu” ga da senbe kita xiimandu tuwaaxun di moxo be ya.

Xoyi: “kataani” ga da toxon kita saanun tuwaaxun di moxo be ya.
A do “Jaabiri bun hiyaani” ken xa ga da sanda kita kafumandu tuwaaxun di, ken ga ni fobirisanto tuwaaxun ŋa, ke ni na foyogo xooti fo yogo noxon ŋa.

A do “Abaasi farinaasi” ken xa ga tuwi ti mexen yokkun tuwaaxun ŋa moxo be ya, ken ga ni: “mekanikin ŋa”a ken xa faati siine (260-h).

Ado “Alaamata bun saabiti bun xiirata” ken xa faati siine ( 288-h).
Ado “Ibun biyitaari” ken xa ga tuyi ti funti foonu tuwaaxun ŋa soxanfoonu tuwaaxun wa moxo be ya.
Ado “Ibun waafidi” ken xa ga tuyi ti: yittijaagunde ŋa, safaari jaagunde ŋa.
Ado “Jaahiji do Xaajuyiniyi do Damiiriyi” kun ga tuyi ti daabanu tuwaaxun ŋa, a do kun me fo gabe tuwaano.
- Silamaaxu jamaanu d’i kittu fuutu katta gollu tanani ya kun ga ni xoyi: 

- Tanbanŋu siginde ndo killu gemunde.
- Killun sironde korinton danŋa.
- Silamaaxu sinme do giigirun ŋa, a do furujanton do kiina tanŋu, nan saage na wurewutiye ña ku soro danŋa gemundinde ŋa xaso su ñamaaden ŋa.

- Na konpon sigindi mukkunu danŋa.

-Na geddun jaga noqu laatu ndo noqu kaawanto ŋa.

An na tu ke su ni hadamarenmaaxu yinmaraliŋaaxu ña yi silamaaxu danŋa, a do ku beenu ga gilli d’i  batte ŋa.

An n’a tu ke su wa koyini nanti silamaaxu n wa genme hadamarenme danŋa noqu su hadamarenme ŋalintaaxu n ga raawa genme non ŋa. 

Batiye ke baane fe, xoyi sere gabe g’a sinmana moxo be yi lenki nan ti silamaaxu ni salle ndo suume baane ya, do sadaxan bakke do hiiju, bire be xirisaaxu n ga n’i sagata ken ya n’i faamiyun ŋa a yi, ken baane feti.

An naa tu diina be ga ni, an nan xawa Allah batta xoy’an yaaxen gaa yi, an nan saage n’an duna sigindi hadamarenmaaxu tuumaye danŋa, xoy’an ga birene  bada bada;

Xoyi Allah ga daali xuraane n di nan ti: « A ko, nan ti n salle n d’in hiiju, a d’in ŋalintaaxun d’in kalle, a su ñaana Allah ya danŋa kappalenma  su nta yi, nke ñaamari ti ken ya yi, nke ya ni muuminenu nfo fana ŋa ».




 
Phytagors. 



Platon. 

Socrate.


 Ibn khaldune.
Filosofaaxu:
“Filosoofi”
- Filosofaaxu yinme wure ni manni ya?

- Xanne yinme noxon di:  gereesinu xanne ya ni. A siginte na diganxannu filli ya kanma:
- A fana ni : fiilo.

- A fillandi ni : soofi, wolla (Sofiya).
- Fiilo ke wure ni : xannaana ña, wolla xanuye
- Soofi ke wure ni : Fintuwaaxun ña, hintuwaaxu ke noxo ndi filosoofi wure ni hintuwaaxu xannaana ya.

Fatanfansinde :

An n’a tu tuwaaxun ña ni, a ga muurunde ndo jagande ñaana gelli fiinu d’i wurenu kanma, xoyi ŋalintaaxu ke yinme danxanaaxu, a do fo beenu ga ŋalintaaxu ke noxon di.

- tuwaaxu ke kiteye, n kiite yinme ni: danxanaaxu ndo daliilenu ña,a nta ñaana ti sinmaye kundun ŋa xoyi :nan ti nda sinma kundu ya ni  ken fe !

Wolla, nan ti : gelli o ganni, gelli xa kun ma saare, ken tuwaaxu xa feti !

Tuwaaxu ya ni, a gilli tunkan noqun ya, a g’a kinn’i komon ŋa, xoy’a ga ti :
«I na hintuwaaxun kinni sere ya, sere be ga n’i yinme liŋa, an naa tu sere be xa ga na kitandi hintuwaaxun ŋa, an da xeeri n fo xooren ya kita»

Hadamarenme duruxotoye yuruwante tuwaaxu feti ken tuwaaxu fe, kamane xallen ya ni a ga n’a kini kome be ya an do xeeri n fo xoore !

- A tu nan ti sere fana be ga da ke toxo saxu tuwaaxu ke yi nan ti -Filosoofi- ke ni gereesinu hintuwaana xoore ya , filosofi xase be toxon ga ni: “Fiitagoorisi” « Pitaagorisi » ya, a ken be ga bire gelli xarine tunmundi ŋa Saado seyidina Isa bangeyen ŋa ti kamo tunmi siine yi.
Dango be ga diina ndo filosofaaxu naxa

- Filosofaaxu: ni kille ya, ke be ga kiñene ti sobiye n saabun ŋa katta ŋalintaaxun fiinu ndo foŋalinto kite moxonu ŋa, m’a ga telle danxanaaxu ña katta Allahu taala kiteyen ŋa, naa koyi nan ti kamane senne ke wa no, toŋun ya ni nan ti: Allah baane ya ni tagandaana ŋa ke ŋalintaaxu muuma nsu di, deemandaana su nta yi.

- Diina: nxa wa ken moxo baane yi, a wa muurunde ñaana ti danxanaaxu ŋa, 
a do daliile xooro nfo sahanto hadamarenmaaxu danŋa, kuudo soro naa tu nan ti ku foŋalinto fo wo fo ga ŋalintaaxu ke noxon di, tage foonu ñaani.
N’a koyi nant i tage fo su g’a di tagandaana w’an ŋa, ken ga ni tunkasenne ŋa.

Ken ya ni tagandaana baane be ga da ku foŋalinto su taga ke ni tunkasenne ya,tunkaxoore tunkawurewutinte.

Kundu ya ni, soron ga na ken tu, an xawa i naa tu xa nan ti Allah ya ni senbe gumen ŋa, 
a ya ni fankagumen ŋa, a ya ni yillandaana ŋa ŋalintaaxu yille moxonu kanma.

“Lenki fogume raawa yillene xunbene fontaŋe ŋa”

O na tu ku fiinu filli su siginte na xiiri baane ya kanma, ku su jonkoyinte na sigisollibaane ya kanma, ken ga ni nan t’i wa gikki nan ti: Allah baane ya ni bati fon ŋa, batifoonu n fo toŋunte ni Allah baane ya yi kappalenma su nta yi.

Digandefonde:

O naa tu dango be ga ku filli do me naxan ŋa; Ken ya ni n’a koyi nan ti, ku filli su kitten fuutini katta hanniyi baane ke ya, ken ga ni Allah kiteye sabatintaaxun ŋa, a d’a maxankutunu sabatiyen ŋa .
Filosofaaxu sigitontun fo xotu. 

An naa tu sigitontu xoto be ni g’a ya ku ni fixoto sikki ya:
1-  Fiinu danxanaaxunde (lasillinu)

2- Fintuye ñanmoxo-hintuwaaxu taagumansu ñanmoxo

3- Hadamarenmaaxu gollu lanñera.
Korosinde yaaxe maxa:
An na tu, filosofaaxu joppe bire nga gillo nan fuuti wuccu noxon ŋa 
( saado bangeyen ŋa) ma katta o ku lenki ŋalintaaxu ke yi.

Gansifi yillayu nfo gabe ñi ñaana tuwaaxu ke noxon ŋa, xoyi fo wo su ga ŋalintaaxu ke noxon di naa yilla.

Nxa, gelli silamaaxu nan li a da yillayu nfo gabe ña tuwaaxunu nfo gabe noxon ŋa, kun tuwaaxunu yogo ni: filosofaaxun ŋa.

Nxa, a nafa saabu da, o wa fonne konno filosoofi xooro yogonu kanma gelli ganni a do lenki filosoofinu kanma, ku beenu ga da gollun dabari nan dangi, nan saage na ŋalintaaxu ke ña soron danŋa kawandi fo yi .

Ken ya ni, o wa Allah ñaagana faamiye killisenne ŋa.

Xoyi:

- Gereesinu filosoofinu.

- Araabu n filosoofinu.

- A do sooninkon sigitontu yogonu.

A do kun me tananu, Nan kafi dunadun fiinu foxooru yogonu ya, Soroxooro be nu ga dangi nan xaso, Nan kafi fixooro beeni ga dangi silamaaxu diina noxon di. 
Ken do tirindindu ndo jaabindu Haqirala jageye ndo gotontaaxu kuudo na muurunde ndo jagande killen raqe wuñi xaralenmun danŋa.

O ku beeni ga lasamaye noxon di, o ga a sinmana nan ti tuwaaxun ranta kitene ti kille tana yi, tuŋaaranka xannu xaranŋe falle.

A do kun me tananu, hari na o haqirun wasandi katta killisenne ŋa, na diina faamiye kini o su ya , an mina.
- Fitagorisi.

 


A ke ni jaatende filosoofin ña, nan bogu  gereesi wolla gereeki.

- A saare : Saamoosi deben ya , xarine tunmundi ŋa, Saado bangeyen ŋa.(s-b) saado syidina Isa bangeyen ŋa.
A xibaaru bange moxosiri gelli siine (530- s.b) Saado Isa bangeyen ŋa .
A da(saamosi deben toxono n’a saabun ña deben  tunkanyugo yaadaye ña, ken ga ni : «Polikarateesi » ya.
A daga taaxu « Kartuuni deben ña » ken ga «Itali jamaane banbuxun ŋa », ke noqu ya ni a ga duguta hintuwaaxu xaranŋe ŋa.

A da kafo yogo sigindi non wa, ken kafo kingu yogo ni : diina killen ŋa, a kinge yogo ni: tuwaaxun ŋa.

An naa tu xadi, i saage na jaate sigisolle tuwaaxu danbe katta ke yugu baane yi, 
i ga ken sigisolle xilli ti:“Fiitagorisi kattunde”- jaate killen ña ni a ga kattunde killen kanma.
A d’i ŋalintaaxu ya kafin’i kappalenmon ŋa, ŋalintaaxu be ga ni, balle ŋalintaaxu ña ni, xoyi nan bara duna yi, ken ni a d’i kappalenmon ya.

O ga da fo be kita fitagorisi xibaarun ŋa. 



ken ni ke ya, hari n’o gemundi xeeri ya.
 
Sokarati:
 Soxaraati.
 


A ke ni geresinu filosoofi xoore yogo ya.

A saare : Âsiina deben ña, siine-(470- s.b)saado Isa bangeyen ŋa. A d’i xaranŋe ya non ña yi.
A da yillaye yogo do wundiye yogo riiti filosofaaxu noxon di t’i sinmayu d’i warayu  nd’i haqiralaanu ŋa.

A d’i filosofaaxun ña n’a jonkoyi ti hadamarenme tuyen ña, ken saabu da, a xosa jikkunu xaralla sigindi non ŋa.

Nxa, non xaranŋunde fanka ñi tirinde ndo jaabinde killen ya kanma.

A xaralenmu nda deema tuwaaxu ke sanqinde nd’a yuruwande ŋa ken ga ni hadamarenme tuyen ŋa. Ken falle, a da xatande ña n’a jonkoyi katta jama yogo yi kun ga ni :(Suufisitanu jaman ŋa).

I kun xa ga ni filosofinu bette yogo yi, i ga ñi non ŋa, n’a saxu i manxanŋe d’i yaadaye  d’i fakke nga gabo moxosiri « soxaraati » waxatin ŋa moxosiri, bawo 
i ku nda sinma nan ti ŋalintaaxu ke yinme muuma nsu ni gaaren ya, toŋu hari baane nta di, a su ni natalinu ña, ke noxon di, i da gajanyokunu dabari n’i gemundi soron neenende xanne maxa.
I da du toxo ken ña m’i ga soro yogonu neene n’i sankundi n’i bogu danxanaaxu n yinme killen kanma, an na tu ken bire ŋa « Soxaraati » yan ñ’i xonne n fo fana ŋa, m’i ga kiñene gereesinu kiiti kutaano ŋa na kaahiti kini nan ti «Sokaraati » ya faayi tunkanu roxono, ken noxo ndi kiiti kutaano n da raga n’a raqen texi na ro kunme ŋa (kason ŋa) ken su falle, i da kiiti nan t’i wa karini, I da «Soxaraati » gaja nant ’i wa karini . An na tu soxaraati da kalle n fasu wuruye ŋa.

darontaaxu yinme saabu da, a d’a deben sariyanu danŋa, i xosa dabaribure minida yi m’a ga kalla  n’a toxu kasokonpe noxon ŋa, ken ña siine ( 399-s.b) saado Isa bangeyen ŋa.

An na tu , a xibaaru kiñ’o yi n’a saabun ñ’a xaralenma killen ya ken ga ni (Afulatooni) ya.

An n’a tu, a filosofaaxu ñi tunkan tuye ña kanma.

An na tu « Soxarati » da duna toxu n’a ñi gongondu nfo gabe ñ’a maxa, a do jikkunu nfo siru fo fasaŋunto, a do hintuwaaxunun fo banganto, kun ga ni tugandu ya gelli a ga da daxamuye be temu ŋalintaaxu ke yillayu noxon di.
Kun yillayu yogo ni nan ti : a da yaxare yogo yaxi, nxa a do ken yaxare ma katu nan gemuxanne yi , I konto genme moxonma su ya.
Bawo, yaxare ke ñi yaxarinburen ya, yaxare ke da tanpindi moxosiri na ŋalintaaxu xotondi a kanma moxosiri, m’a ga yaxare ke yaxun bagandini do ken saabun ŋa.

- A diganxannu nd’a taagumansu be ga bange moxosiri m’a ga ñaana soron maxa taali ya kun ni nan ti:« Nlenme, yaxi an ga na genmalenmaaxu sire kita an yaxu noxon di,  an ŋa birene ŋalintaaxu noxon di wullaliŋitaaxu noxon di, nxa an ga ma genmalenmaaxu sire kita an yaxu noxon di, an na tu  an ŋa ňana fiilosoofi ŋa» .

Ken ya ni tuwaano yogonu da koyi nan ti a ti: -Sere be xa g’a mulla nan bire wullaliŋintaaxu noxon di, an na yaxarin kandante yaxi, yaxarin jikkunte.

- Sere be xa g’a mulla nan ña fiilosoofin ŋa, an na yaxarinburen yaxi, an wa ñaana fiilosoofin ŋa.
Ken ya ni, o da ku sinmayu ya kita , soxararaati ŋalintaaxu kanma, Hari n’o kanda.
 A fulatoni:
 


A ke ni gelli gereesinu filosoofi tuyinta xoore ya, A toxon bangante ñi moxosiri .

Xaralenma ya ñi gelli «soxaraati » xaralenmun ŋa.

Xaranŋundaana ya ñi gelli «Aruusuto » xaranŋundaano ŋa.

- A saare: Asiina deben ya siine-( 428-s.b)    saado Isa bangeyen ŋa.

A ñi leminansire ya ni, kuralenme ya ñi ke be toxon wurewutinte ga ni moxosiri.

A xaranŋundaana kara falle ken ga ni: ( soxaraati)  ya , siine- 399- s.b 
A da ( Âsiina) toxono n’i  jonteŋa katta Misira yi.

Ken falle, a da faŋen kutu nan daga “ Soxilliya” do “ Itali” jamaane ŋa. 
Terendi gille ndo wuccu laate dangi falle, A saage katta Asiina yi xadi, ken ya siine 387- (s.b) saado Isa bangeyen ŋa, ken da ñi a wuyun wa tannaxate siine yi.

Nxa, a ga bakka bire be nan daga tere noqun ŋa ken da ñi, a wuyun ŋa (28) ya. tanpille do siino segi ya.

An naa tu, a d’i wuyun dangindi n’a toxo muurunde ña yi xoyi safandu ndo xaranŋu.

A g’i ñaana musundon kille yi katta yugu haqiranto ndo jagandaano ŋa, a do kun fo fasaŋunto.

- A filosofaaxu sigitonte n ga ñi ke be kanma ke ni : sinmayun faayinde ndo haqiralaanu jagande ña yi, ken ga ni xoyi nan ti :
( Toŋun yinme nta xuraye kanma, nxa tonŋu na sinmayi danginton ña noxon di).

An na tu kalle n da sagata siine ( 348-s.b) saado Isa bangeyen ŋa, n’a wuyun toxo tansege siine ya.

An naa tu, a da xeyimaxa wutifooni n fo gabe toxu soron maxa gelli tuwaaxun ndo hintuwaaxun ŋa, kun yogo ni : 

- Polotiki ( polotikisere)

- Mihaawiraati-(duŋaaru)

- Waliimanu

- Sariiyanu
- Jamaanu: ken be ga n’i fo fasaŋunte d’i fo kanmuranke ŋa.

- An wa ñiini ke kitaabe noxon ŋa : filosofinu ndo jikkunu, a do xaransuugu ken gani (ladabunde ŋa).
A do yonkinu  do tuwaaxu ñangollikittu n fosire,

A d’a yinme polotikinu.
- An wa ñiini ke kitaabe noxon di, sooxiyu beeni ga kanma nan jokoyi katta lenki duna.

Fo be ga(kominisimunu ndo kapitalisimunu naxa )ŋa.
A do ke be ga joppe saasa ken ga ni na baanaaxu dagandi yugo ndo yaxare naxa nan ti : yugo ndo yaxare n su ni baane ya, yugo n gan xawa ke be wutu xeyen wa yaxare n xa xawa ken me ya wutu, a do na saareye roxondi na jiidiye kutu nan saage n’a roxondi hadamarenmaaxu noxon di .

A do sooxiyu beeni (Nicci) ga da kun koyi ken ga ni filosoofixoore yi, a ga bakka Alimaañi jamaane ŋa xoyi jikkunu tuwaaxu noqun ŋa.                            
Ado «Aruusutoxaratiya kiitu ». Kun do sooxiyu beeni ( Ruuso) ga da muurunde ndo jagande ña kun kanma ken ga ni faransinkon filosoofi xoore yi, xoyi  «Na saageye ña katt’o ŋalintaaxu ŋa, ŋalintaaxu ke lasilli yinme yi ».
A do hooraaxun tuwaaxu, ku noqunu ya, an wa fiilosofinu filli ñiini kun kanma kun ga ni : (Birijusuuni do Ford) .

 Arusuto: 

 Xaranŋundaana fana -1-

Yogonu wa ti n’a danŋa (Aruusuto tooliisi).
- A saare: ( Asitagiira deben ña) debe be ga ni awa 

“Âsiina” Athens.. saahelin ŋa, kamo filli killometara w’a do “Âsiina” naxa.
A saare siine (384-s.b) saado Isa bangeyen ŋa.
A d’i ŋalintaaxu joppa na ñi, a suxullante ñi ti Jaarande xaranŋe ña yi. 
Bire be, a wuyun ga kiñe siino tanmi do segu ya, A d’ijonteŋa katta (Afulatooni) xarankan ŋa ken ga “ Âsiina” a faaba ñi jaarandaana ña yi, A ga gollini (Balaati Almaxiduuni) ya .
An na tu, a ma xarankaxoore ke xaranŋe wara kundun ŋa m’a ga da tanpille siine kita bire be, Xoyi : diganxannu n fo sahanto n ga da koyi moxo be ya  ken su ña, a xaranŋundaana faati falle ya .

Ken falle, a da terendi lanmaane ña katta (Asuujo deben ŋa) ken ga (Âsiya tugunne fanxanne ŋa).
- A kiyilagaru nd’a wuccu lagaru :

I da xanu n’a kari n’a saabun ña sooxiyilanmaane be ga dangi, a d’i naxan ŋa. 

Ke noxon ña ni, a ga da (Asiina debe) toxono n’i jonteŋa katta (Tesalisisi deben ŋa).

Ken terende noxon ŋa watte n xos’a raga kille ndi xasu dantanto dangi falle, a xosa kara ken gemu siine ( 322- s.b) saado Isa bangeyen ŋa . n’a wuyun toxo (62) tandume do siino filli ya.
Yogonu xaa ti t’i da minidi ti dabari buren ña yi, n’a saabun ya fiinu yillayen ŋa katt’i yaaxaburen ŋa katt’i tana ŋa.

A kara, nxa, a ga kalla koota be ken da ñi, a wa jaatene duna sinmaano xooron di (ken da ñi, a xa ni duna sinmaana xooro yogo ya)

- A ga da xeyimaxanta fooni beeni toxu du falle :

Gelli safandi derun ŋa, kun ni :

- Diganxannu.

- Diganyinmu.

- Rooraqu.

-Jikkunu.

- Kutandu- diganfuutiyu.

- Polotiki.

- Bataaxu.

- Kitaabe, ke be ga ŋalintaaxun falle.

- Yonki.

Ku ni xibaari lanmaanu ya, o ga d’i kita « Aruusuto toolisi » xibaarun ŋa.                      
Hari n’o sabatindi.
 Alkindiyi :
A ke ni : Abuu yuusufu yaaxuba bun Isihaaxa bun Al-sobaahu Alkindiyi)  nan bogu kindiyi xabiilan ŋa. Ke wa koyini nan t’a lasilli ni araaben ña yi.
Ken ña ni, i ga da jandunkara ti: araabun filosoofi ŋa.

A faaba ñi « Kuufa tunkanyugon ña ».
A saare « Kindiyi » ya ken ga « kuufa »gelli xarine kaabundi joppe biren ŋa nan gemu 
( 803- I.b) 

Isa bangeye biren ŋa.

A xooro « basira ya » deben ya yi, A d’i tuwaaxun kita  non ña yi, ken falle, a d’i jonteŋa katta « Baxidaadi » ya, nan saage nan xara non ŋa, nan tuyi non ŋa moxosiri.

A tuwaaxun bange  ti: jaarande ña do filosofaaxu ndo «Xiimandu jaate tuwaaxu kanma » 
A tuyi ti : kitaabi yillande ña katta gereesi xanne ndo Araabin xanne ŋa.

A ga da kitaabe be fatanfansi n’a yilla xannu n di, ken nan gaba kamo segi kitaabe yi .. 800 KITAABE. !

- Kindiyi : tuyi ti tuwaaxun yoorinda ña yi, N’a saabun ña diganyinmu be, a ga d’i safa kitaabu noxon di, a d’a ga da kitaabu beeni safa n’i bagandi . 

I da koyi nan ti: A ga da kitaabe be bagandi, a wa telle kamo filli do tandume do kitaabu karagi ya .. 265 . N’a saabun ña diganyinmu sooxi sooxindun ŋa .
A da“ Aruusuto Toolisi” killen ña wutu.                     

A kitaabi bagandinto kiñe ma katta “ Abasiyinu xaliifan ŋa” 
ken ga ni “Almutawakillu” ya. a da katu n’a kitaabun raga nan saage n’i yillandi katta yi.
Nxa,a da daraja xoore do darontaaxu xoore kita Maamunu do Muutasimu noqun ŋa.
Nxa, a saare siine n d’a faati siine nma katu nan tuyi diganxanbaane kanma. Yogonu ti t’a saare (202-hf- 867-bf  ).

- A kitaabi safanto yogoni faayi:
- Bataaxu tokitokiyu me ya.

-Kootanu jiriginde.

- Siina yillayu.

- Arusuto tunkaaxu( kamanankaaxunu).

- Safaari birisanto (yitti birisanto).

- Maamuru jagonde- natalinu.

- Timaliŋu.

- Jaasinu.
 Alfaraabi:
A ke ni : Muhamadu bun Muhamadu bun Torxaani (Torafaani) Allah ya na tu.
Ken xa ga ni : Awujalaxi renme ŋa, faarabiganke ga ni.
A jandunkara ni : Abuunasiri Alfaarabiyi (faarabiganke ga ni) .

A tuyi ti : xaranŋundaana fillandi ña, gelli filosoofinun foxooru ŋa.
- A danbe taxandinte ni katta taxandiranu filli ya.
Kun ga ni : Turukinke ndo faarisinke ŋa.
Nxa, a lasilli yinme ni Araaben ña yi .

- A saare debi dare di (debi yiriwante)  ken ga « Faraabi kaaran ŋa ».
 A ga « Seyixuuni xoolen di » lanbe  tatten ŋa. Ken ga turukinu deben ŋa .

A gemu siine ( 260- h.f- 873- b. f )
- fo be ga ni, a ga saxayi nan ti : xaranŋundaana fillandi, bawo a da kitaabi gabe yilla bakka « Arusuto » safandi kitaabun ŋa nan saage nan taagumansaaxu t’a taagumansun ŋa moxosiri .
«Arusuto » ya ni xaranŋundaana fanan ŋa .

Nxa, a duruxotoye n d’a  tiifintaaxu n saabu da, a da duruxoto m’a ga faarisi xanne mukku, a do turukin xanne.Ken falle, a debi tere katta baxidaadi ya,ken ña bire be a ga d’i faaba teralenmaaxu,  ken ga ñi kuralenma yi .

A da, araabin xanne xara baxidaadi non ŋa.

Nan saage na (nahawu) xara xaranŋundaana « Abibakari bun Muhamadu bun Siriyi » a da xaranŋe ña ken kitte di, ken tuyinte ga ni ti «Nahawu ganken ŋa » .
A ga saage nan tuyi ti : fitilli tugunne ŋa wolla (xurayi tugunne).
- A da, digaamen tuwaaxun raga bakka «Iburaahimu Al-majuwajiyu » ya 
ken do « Mati bun yuusufu » 
A da wuccu gille ña filosoofi xaranŋe ndo jaarande xaranŋe ŋa.

An na tu , a d’i tuwaaxun yogo raga bakka wannansaara yugo yogo kitten ŋa ken ga ni:
(Yuuhina bun heyilaani) ya.

An na tu « Faaraabi » xooronde nd’a mareye, a yillante ña ni fonne, bawo, a xooro baxidaadi deben ña, nan saage nan xara non ŋa, nan saage na safandi deru n fo gabu safa non ŋa, kun ga ni a safandi deru n fo kiitun ŋa.  Siine be ga ni 
( 329-hf) a da baxidaadi toxu n’a saabun ña fitinanu ndo gajanxooron ŋa, na sugandinde ña n’i jonteŋa katta « Saami » deben ŋa. A do «Misira » debe, a kiñe 
( Seyifu dawulatu ya ken ga ni Hamadaani renme ŋa).

Na yillande ña katta faarisi xanne n do turuki xannen ŋa, bawo ken bire a ñi gereesi xanne mojini moxosiri n’a legundi.

A do kinbakka dunkon xannu nfo gabe ku beenu ga ñ’a wucce noxon di.

A ballinte ñi moxosiri bakka folinŋu ndo duna maxanñettun ŋa, a ma ñi hanmini moxosiri ti saxura yi (wuyira) wolla, yirangabe wolla naabure n fo gabe.

A ñi miilene moxosiri katta baanaaxun ña yi.

Bire be , a ga ñi (Damaasi) taaxe noxon di, a ñi gaba kitene  jinlaqu ndo waralaqun ña yi wolla xorobanu wure do noqu mullun ŋa.

A ñi baanaaxunu tagayi kaaron ŋa, a do jinlaqun ŋa.

A kalle: Kalle nda kita n’a toxu damaasi deben ŋa. I da firindi non ŋa, ken ña siine
 (374-hf-950.sb).
A kitaabi Safanto:
Safandi kaahiti be g’a maxa, a wa telle kame kitaabe yi, wolla ke be gan fuŋa ken ŋa. Xoyi:

1- Tuwaaxunu ndo hintuwaaxunu

2- Debixooro dunkon haqiralaanu fasaŋunto

3- Polotiki nsu kafumante

4- Foŋalinton jopaadu

5- Wundiye ndo sinmande katta ŋalintaaxu killen ŋa.

Ken ña ni, o da ku sinmayu ya kita “Alfaaraabi” xibaarun kanma. 
Hari n’o deema.
Ibun xalduni: 
Imamu Ibun Xaldune.
 


A ke ni: Abudurahamaani bun Muhamadu bun Muhamadu bun xalduuni.

A jandunkara ni : Abuu jeyidi, diina yinmanke (kaananke) hadiramiyi gani, isibiiliyi ga ni.

Kafon tuwaana xoore ga ni, « muurundaana » I waxati tuwaaxun kanma, kafon tuwaaxun kanma, a do yoorindan noxon ŋa do polotiki noxon ŋa, a do kiite noxon ŋa do jikkunu xaransuugun tuwaaxun kanma, a do tuwaaxun yinme kanma do filosoofin kanma.
A saare : Tuunisi jamaane ña di, siine (732- h.f ) nan gemu (1332-b.f ).

A xooro non ña, sere be ga ni a neene wasante ñi moxosiri digaame n di.
I wa danbene katta (Andaluusi kaadunke ŋa).

Nxa, a lasilli yinme ni hadiramiyin ña yi.

A da wucce ña “ Asiibiiliya” ken falle, a daga marooku jamaane wa do  andaluusi jamaane .

xoyi faasi debe ndo xarinaata do tilimisaani jamaane ken ga ni “Otirisi ya”

A d’i jonkoyi katta gollen fogabe yi, Faasi debe ndo Xarinaata do Tilimisaani deben ŋa.

Ken noxon di, a do janbanto ndo loomeranu nda me genmalenmaaxu non ŋa, kundu ña ni a ga d’i jonteŋa katta kinbakkan ŋa.

A da sinmayu yogoni terendi misira deben ŋa.

A saage na soron xaranŋundi “Ajiharu Sariifu noxon ŋa” ken ga ni misira xaranka xooren ŋa. ‘’AL AZHAR.’’ ken falle a ña kiiti kutaano kaananken ŋa non ŋa, a ken ña ni sere fana ŋa, ke be ga da safande ña na kitaabe bagandi kappe ndo kafonu tuwaaxun kanma علم الإجتماع -
Kitaabe ke yinme ŋa, a da toxora ti : ( Sinmande katta joppande ndo xibaarinde yi, Araabu ndo beribeerinu taarixun kanma gell’i kiyi xasun ŋa, gelli fixooro ndo sinmayixooro dunkon ŋa) Kitaabe ke tuyi ti:
 “ Taarixu Ibun xalduuni                تا ريخ إبن خلدون
«Ibun xalduuni fiixasu »A da kitaabe ke ñama ti: Ibun xalduuni tuyen ña. التعريف بإبن خلدون
A ken ña ni filoosofi tonten ŋa, xoyi taarixu wolla filosoofi kappe siginde kanma.

Na xibaaru bangandi kappe noxon di n’a gingu yanba n’i tuyindi soron ŋa.
A faatiye :
Ibun xalduuni faatiye ña juwuntaaxu yi n’a toxu Xaahira deben ŋa, ken ña siine 
(808h.f nan gemu  1406- b.f ).
A battu nd’a taagumansu:
A da battu yogoni toxu du falle  kun ga ni :

- Taarixu Ibun xalduuni.

- Jaatu -Digaame- Sefe- (Digaamu).

- Tirindindaana jaarandi gotonte misaale danŋa, gotonte tirinde danŋa.
 Ibun rusidi:
 


A ke ni jaarandaana xoore ya, a toxon bangante ni, filosoofi tuwaana nxa ya ni, tuwaana duruxotonte ya ni.
A toxon ni : Muhamadu bun Ahamadu bun Muhamadu bun Ahamadu bun rusudi. Nxa, a tuyi ti : Ibun rusidi kisimeren ya.

A jandunkara ni : Abuul-waliidu ya .
I d’a toxon yilla katta gereesi xanne ŋa nan ti: “Aweeron”.
A saare: siine (1126.bf ) xurutuba deben ŋa.

A faaba ñi kiiti kutaana ña yi xurutuba non ŋa.

A kisima xa ñi kiiti kutaano kiitikutaana ña yi “ Andaluusi deben ŋa”.
A xaranŋu:

Ibun rusidi da xuraane xara ken falle na muwatta maaliki xara.

A saage na diina faamiye kitaabi gabe xara, A da filosoofin xara t’i du ya.

I da kiiti kutten senbendi katta yi «Xurutuba»  do « Isibiiliya- Isipiliya deben ŋa » . 
A ken ña, i waxatin filosoofinu nfo xooren ŋa.
Kinxenna fiilosoofinu ñ’a xilli ti: (A sariihu) n’a saabu  ya, a fatanfansindu nd’a yillandu gaboyen ŋa. 

Aruusuto haqiralaanu n d’a dagakillu kanma n’a ya safandi deri xerexerente yi .
A filosoofaaxu kingixooro:
- A faamiyi juppe Arusuto filosofaaxun kanma.

- A fatayelenmaaxu seedaana n tuwaana ndo gundon tuwaana naxan ŋa.

- Genme, Sariya ndo hintuwaaxu naxa.
- Fanxeye filosoofaaxun ŋa (Fanqeye bakka fiilosofaaxun ŋa).
Ke moxo ya ni kallen xos’a wutu n’a toxu Morooku jamaane ŋa- siine ( 1198.bf ).
I da firindi non ña yi wuccu dantanto ya, ken falle, I da wutu d’an dag’a saare deben ŋa ken ga ni “Xurutuba” yi, xoyi ken ga ñ’a firindi ta fillandi ŋa.
A kitaabi safanto nd’a fo banganto:

- Afulatooni polotiki nsu kafumante.

- Musunde n musundo.

- Duruxotonte japaade, sugandindaana ñamaade.

- Bangeye bakka daliilenu ŋa.
Ibun Tufayili: 
[image: image12.jpg]



A ke ni: Abuubakiri bun Muhamadu bun Abudulmaliki bun Muhamadu bun Muhamadu bun tufayilli Alxayisiyi.

A saare: siine ( 500-h.f- nan gemu 1106-b.f ) Xoyi, digaamu nfo sahante nga da koyi moxo be ya  nan ti: a saare waranlaqe yogo ya di ken ga ni( Âsii) ken ga Xarinaata kaaran ŋa.
A da hadiisa ndo diina faamiye xara do Araabun xanne.

A hanmi ti jaarande tuwaaxun ña yi moxosiri, A do saanu xaranŋe tuwaaxu do xaransuugu xaranŋe a do jaate xaranŋe.
A ke ni tuwaana xoore ya « Andalusiganke » ga ni, a da filosoofi xara filosoofi tuwaana yogo maxa ken ga ni ( Ibun baaja) yi.
A saage na “ Ibun rusidi” deema jaarande kitaabe bagande ŋa ken ga ni (Al-kuliyaatu) ŋa.
Ken da ñi xa, xaralenma ya ñi gelli Ibun rusidi xaralenmun ŋa.

A d’i filosoofi xaranŋe ñama ti natali xiisanu ndo ŋunanwu ña yi, ken diganyinme ga ni:
( Hayu bun yaxijaani) ken wure ni ti “ŋalinte lenme ni wundiye” ya yi, wolla yaaxarakutiye.
A da ken xiisa noxon di, a wa yille yillene filosoofi ndo diina naxa ken falle, a saage na kitaabe ke yilla katta xannu dantanto ya , kun ga ni xoyi:
-I buuya xanne.

- Hoolandi xanne.

- Angille xanne.

- Alimaañi xanne.

- Esipaañi xanne.

- Faranse xanne..

An naa tu Ibun Tufayili yokki baganto n ma gabo moxosiri, bawo sere be ga ñi nattante ya ñi xoyi sere be natta gillen ga ni moxosiri.

Natta gaboye nd’a xanuye yan fuumu a kanma ken yan da kaba kitaabi bagande ŋa. An na tu sere be xa ga ni , a tinto filosoofaaxun fo xoore ŋa, ma ken ga ñaan’a danŋa golliñankitte yi.
A faatiye : Ibun tufayilli faati, siine  ( 581-h.f nan gemu- 1185- b.f )
A ga faati noqu be ke ni : marooku jamaane ya.
Ku ya ni xibaari lanmaanu wa i bun tufayili kanma.
Alxajaaliyi.  
Imaamu Alxajaali.
 


« Gajaaliyi »

A ke ni : Muhamadu bun Muhamadu Algajaaliyi.

A jandunkara ni : Abuu haamidu ya.
A janmu ni : Hujatul-isilaamu (silamaaxu daliile).
A saare: xajaali deben ña yi.

Yogoni ti: a saare debe n d’a faati debe ni: “Tobiraani deben ña” 
ken ga ni xeelan gunne ŋa, A ga “Xurasaanu deben ŋa”.
A saare: siine (450-h.f- nan gemu 1058-b.f)

A lasilli ni: Faarsin ña x’a a xooro Araabu ña naxa.

A dagakille ni: Saafiyu dagakillen ya .

A tere nan daga « Jurujaanu deben ŋa »ken ga ni tuwaano ndo masallanŋaano xooro deben ŋa. (Hhadiisa tuwaano debe).
Ken falle, a tere nan daga “Niisabuuri debe ŋa” Tuwaaxu muuriye nsaabu da, 
ke noqu ya ni, a ga da tuwaana xoore genmalenmaaxu ken ga ni : Alharamayini “Abilmâli diyaawu diini Aljuwayini” ken falle a d’i jonkoyi katta “ Iraaxi deben ŋa”.
An na tu, Iraaxi ya ni xaranŋunde nga senbe katta yi “Baxidaadi deben ŋa” .

A ga da wuccu laate ña non kaanu ŋa, a saage katt’i deben ŋa ken noxon ya ni batiye nga  sigi, a faati non ŋa nan gemu siine ( 505- h.f )
( 1111- b.f ).
A battu nd’a tabattu :

An n’a tu Xajaaliyi da kitaabi bagande joppa fane n’a toxu xaralenmaaxun ŋa « Juweyiniyi maxa »A ga da kitaabe be bagandi, a wa telle kame kitaabe ya [100] kitaatbe. kun yogo ni:
1- Filosofaaxu sugandinde (sigitonte).

2- Filosofaaxu musundo.

3- Eê, lemine ke!  An n’a tu ke ni bataaxe ya yi, a ga kappe jikkunu kanma, xeyindi fo ya ni katta xaralenxase be ga ñ’a maxa, gongonde ya ni katta yi , 
a digaame n fo gabe ni:  ‘ N lenme’  Eê! n lenme.
4- Diina tuwaaxunu ŋalinde, A da siino tanmi ya ña ke kitaabe dabarinde nd’a safande ŋa .

5- Wundiye bakka sankuntaaxun di, a da ke kitaabe safa, 
a ŋalintaaxu wuccu lagarun ya, a d’i ŋalintaaxu dagakillu yogoni ko kitaabe ke noxon di.
6- Yuruwaye kille danxannaaxu noxon di.

7- Allah toxosennu fatanfansinde.
 Ibun Siina- 
Xirisiyinmanke:
 


A ke ni : Huseyini Abudulaahi renme ga ni  ken xa ga ni Siina renme ŋa.

A tuyi ti : Xirisiyinmanke ña yi.
A jandunkara ni: Ali faaba ya yi.
A ke ña ni gappi safandaana xoore ŋa jaarande ndo sefen kanma do ŋalintaaxu ñanmoxonu kanma, I wa danbene katta : xaranŋundaana sikkandi ŋa “Aruusuto do Faraabi dangi falle”.                      
A ken ya ni xaranŋundaana sikkandi ŋa.

N xa,  kinxenna tuwaano n wa xilli ti: (Awiseena).
A lasilli yinme bogu (Balaxi) ya.
A yinme saare : Afusina, ken ga buxaara kaara ŋa.

A da tuwaaxu nfo gabe kita non wa, nan saage na xuraane tanga bire be, a wuyu nga kiñe siino tanmi ya ken da ñi a d’i taaxalenmu su, yaaxara kutindi n’i wundu kuudo, i nan bogu fo yogo seeda. 
bire be, a ga da xuraane tanga na diina faamu t’i yaaxasiren ŋa, nan saage na jaate tuwaaxu xara, A do sefe ndo digaame tuwaaxu, na saanu tuwaaxun xara nan kafu kun ŋa.

Ken su falle, a da jaarande  tuwaaxun xaranŋe ña rag’i butten ŋa moxosiri.

A da filosoofi tuwaaxun raga bakka(Abudulaahi Naayili ) ya.

Nan saage na jaarande tuwaaxun raga bakka ( Isa bun yahaya ) ya.
an na tu faamiye be ga ñ’a maxa, A ma ñi toxini lahaala baane ya, a ña xoyi tuŋaranka laate tuwaaxun moxo.
A ŋalintaaxun ke xa fogu ti tuŋarankaaxun ya yi moxosiri .

A wa wuyin’i yaaxon wa, a ga saq’i kaaran kanma, a wa xaranŋa nan safandi .
A da debun yaara moxosiri na tuwaano sagata.
An na tu, a toxon da debun kara na fanxooron kutu nan sanqi do banŋe nsu ya. 
ma ken falle, a ga ri nan ña sandiŋe ŋa (Hamadaani deben ŋa)

Ken falle nan daga (Asifahaani deben ŋa).
Ke noqu ya ni, a ga d’i kitaabu nfo gabe bagandi. 

Ke su falle, a saage katta (Hamadaani deben ŋa) A xosa wati kille ndi, a faati «Hamadaani ».
A faatiye :

Ibun siina faati siine ( 428-h. 1037- b) Hamadaani.

Akitaabi safanto nd’a gappi banganto:
An na tu, Ibun siina da kitaabi gabe bagandi xoyi : filosoofi ndo digaame, xoyi jaaten tuwaaxun do ŋalintaaxu ñanmoxo do jaarande .

Ibun siina ñi tuwaana nfo lasamante ña yi( Fo kaawante) soron kaawante nga sere be, wolla sere be tuwaaxu ŋa ! Tuwaana be soron kaawante ng’a tuwaaxu wa. An n’a tu, Ibun siina da ku kitaabu beeni faayi: 

Batte xoore ñ’i ya tuwaaxun yuruweyen danŋa gelli kinbakka ndo kinxenna ŋa.
A kitaabu yogoni toxon faayi:

- Jaarande (safaare).

- Warakillende ndo gongondu.

- Polotiki.

- Kinbakka dunkon hintuwaaxun gundo.
- Jaarande kiitu, xoyi: kinxenna tuwaano ng’a xilli ti: (Kanono Medisina) 
an na tu ken ña ni jaarande gappi xooren ŋa.

Kitaabe ke kiñ’o ku ya xarinne naxadunkon ku ya noxon di, a ken ya ni gerekinu do araabu fatanfansinde ŋa jaarande killen kanma .

A ya ni jaarande tuwaaxu nfo darajante nd’a  fo wurewuttunte ŋa, 
ke be tuwaaxun wundiye nga kiñe a yi gelli kinxenna dunkon noqun ŋa, 
I jaarandu nd’i xaayandu noxon di, a d’i sagarandu n d’i yillandu noxon di .
- Harisa faayinde yaaxe maxa, tuwaaxu yinme hanmin danŋa, kitaabe ke  xaranŋe nwa ñaana xarankaxooro noxon ŋa.

Xoyi : ( Monpelli xarankaxoore) ken ga faransi jamaane ŋa, a do (lofaani xaranka)  an na tu ke su ña xarinne tanmu do ñeerundi ke naxaane noxon di (17éme siécle)
I saage na kitaabe ke yilla katta fatanxullira xannun fo gabe yi «Oroopu non ŋa »
I hintuwaaxun digaame yogo wano nan ti:
- Jaarande ñi non ŋa nan xaso;

 Xa, sere be ga ña saabu yi, a ga kite ke ni :

( Abuxarati ya- Hipokarati)

- Jaarande karinte ñan ñi;

Sere be ga ña saabu ya n’a birandi ke ni:
( Jaalinsooni) ya yi.

- Jaarande sanqinte ñan ñi ;

Sere be ga ña saabu ya n’a kafu me yi ke ni:

( Abuubakari raaji ) ya yi.

- Jaarande naxasinte yan ñi ;

Sere be ga ña saabu ya n’a tinmandi ke ni :

(Ibun siina ) ya yi.

N maarenmu ku xa ni sinmayilanmaanu ya, o ga d’i beenu kita 
“ Ibun siina” xibaarun kanma.

O ga d’i sagara bakka xaranŋundaana hintuwaaxun kitaabe noxon di, ken ga ni: Xaranŋundaana : Mahamuudu kuuma /Ibun tijaani kuuma. Bamako.
 Ibun batuuta:
 


A ke ni: Muhamadu bun Abudulaahi.
A saare : siine (1304- nan dag’a wara- 1377) ya.

A ga saare debe be ya ken ni: “Tonja deben ya”

Teraana xoore ya ñi, yaarandaana xoore ya ñi muurunde killen kanma katta duna tattu naxati nsu ya . Xoy’a ga tuyi ti ken ŋa moxo be ya .

A da wucce ña terende wa, fo wo fo gaaxo tanpille do siino kabi ya -29- a da ken ña terende ndo muurunde ŋa.

A terende ke noxon ŋa, a kiñe ma fatanbinnira debun ŋa.

Tuwaanon korosinde di nd’i jaati regeyen wa, i da koyi nan t’a kiñe ma «Maali Jamaane ŋa » bawo, A da safande yogo ña « Maali Taarixun kanma »

A daga araabun jamaanu ŋa, nan daga Âsi jamaane ŋa, nan kiñe kinbakka ñiiñaqotun ŋa.

A do falesitiini ñiiñanqote , a da wucce lanmaane ña faasi jamaane ŋa.

Bawo, kitaabe yogo w’a maxa ken ga ni :

(Faayinde musundon ŋa) katta “Misira fixasu nd’a fixooro ndo kaawanta fiinu, a do terende kaawa fiinu ŋa” Kitaabe ke tuyinte ni ti: « Ibun batuuta terende» رحلة إبن بطوطة 
Kitaabe ke ni misaale ndo taagumanse ya yi.

Korosinde xenpan ña ni, a do duntaŋaaxu ña ni katta wariyaaxen fiinu ŋa (yaaxe wallen danŋa).
Ken ña ni, o ga na terinke moxosiri, o wa mukku sefon noxon di 
o jamaanu ku d’o debu noxon di, I gaa tini ti: “Batuutankille” Moodinu ya na ken tu moxosiri.

Hari n’o fasondi

Ke xa ni duran sagarande do muurunde yi, o ga da wutu bakka xarankitaabi xoore di ken ga ni : «Al-munjidu fi luxati wal-Âlâmu
SINMANDE..

N marenmu, o na Allah nawaari doome o na saage o naa tiiga doome.

Allah ya ni tagandaana xoore, a ya ni tunka xoore, kaawafiinu kama ya ni.

A wase o da keeta o ga katu na bogu killu yogonu tu tuwaaxu lasamanton killu noxon di.

Ke tuwaaxu be su ga duna tugunne ke do do duna xoore ke noxon di, tunkasenne ke ya fo ni a su kafumante ŋa.

Muurudu ndo jagandu killun fonlaqe nga waase yuruwene o kaane, o nan xawa tokkini do muurundu killu sirun batte o taaxuranu ndo debu ndo jamanxooro noxon di.

Ken ya ni, nke ga katu sinmayu lanmaanu beenu sagara o tuwaana xoore ke xarankitaabi xoore ke noxon di, nan saage na i yilla katta sooninkan xanne wa ke ni ku ya yi.
Nwa ku safandu do ku muurundu walla duna gingu xooro ku naxati kanma, kuudo sooninkan lenmu ndo sooninkara deenanu beenu ga riini xunbene, i xa naa katu waasene a tuunu nan ti jaaxa tuwaaxunu kittun tananu yillante ni sooninkan xanne ndi, a ga feti 
O xanne sigiru ku baane ya.

Naa tugu ti sere gabe ga a sinmana nan ti sooninkan xanne kitaabu xenpe sigiru.. A-B-C.

Ayi, n gida, n xoxone o dangi ken killi xase yi lenki kiyi kurunba ke o na katta xaso ndo saanun tuwaaxun yillandu ya yi.

Hari na o su deema nan saage na osu geesu katta faamiyi yuruwante killi barikante ke ya.

Xa renme ndo xa xaralenma Aliou Sy Sawane. I gaa tini Ali Goundo.

aliyou@hotmail.live 




Aliousy2000@yahoo.fr
Skype=alyaly6309
N ga da fo be kita yillande noxon di bakka xaranŋundaana ke xarankitaabi xoore ke noxon di, ku ya ni.

Tunkan senne nga naa dunŋe m’in ga saage riini na yillandu tananu dabari n’i wara do mexenkillun ŋa, kuudo sooninkon do sooninkan xan mukaano nga raawa sagarandu kitana dunadun tuwaaxunu tananu kanma, fo be nu safanton ga nta o xanne senne ke noxon di, kuud’o xa na katu sigira yogo kitana tuwaaxunu killun kanma ado dagakaane killu yuruwanton kanma.

Hari na sooninkan xanne geesu katta fitilli xooren xurayen ŋa. An miima.
Silamaaxu ndo ŋalintaaxu


FILOSOFAXU SOONINKAN XANNE DI.

